
Сугыш хәсрәте

Сандугачлар сайрый чут-чут,
Офыктан нур агыла.
Күктә зәңгәр болытларда
Таң нурлары чагыла.
 
Яшь бала йомшак мендәрдә
Төш күреп йоклап ята.
Әнисе иртәннән торып,
Чәйгә коймак болгата...
 
Көтмәгәндә җил кузгала,
Күтәрелә зур давыл.
Бөтен нәрсә җимерелә,
Тар-мар килә бу авыл.
 
Кинәт баса кара болыт
Илемнең тыныч күген:
Фашистлар бәреп кереп,
Һөҗүм башлаган бүген.
 
Корал ала кулга ирләр,
Урман кисә хатын-кыз.
Бала-чага ач-ялангач,
Күпләр кала атасыз.
 
Сугышның ачы хәсрәтен
Халык бергә кичерә.
Соңгы кисәк икмәген дә
Әллә ничәгә бүлә.
 
Җиңү безгә бик кыйммәткә
Бирелә шул, кызганыч.
Күпме ирләр  кайталмады-
Язмышлары аяныч.
 
Күп аналар газизләрен
Ут эченә җибәрде.
Өйләнмәгән егетләрнең
Гомерләре өзелде.
 
Халкымның батыр уллары
Җиңүне якынайтты.
Дүрт дәхшәтле елдан соң тик
Җиңү таңыбыз атты.
 
Май ае. Җиңү көнебез!
Кояштан нур бөркелә.
Шатлык хисеннән кешеләр
Бер елый да, бер көлә.
 
Сандугачлар сайрый чут-чут,
Офыктан нур агыла.
Күктә зәңгәр болытларда
Таң нурлары чагыла.
 
Яшь бала йомшак мендәрдә
Төш күреп йоклап ята.
Әнисе иртәннән торып,
Чәйгә коймак болгата...
 
Илем имин,  дөнья тыныч
Рәхәтләнеп яшибез.
Әмма сугыш хәсрәтләрен
Һаман да хәтерлибез.

